
SHOHABAT ABU DZAR AL-GHIFARI

Ma’asyirol muslimin rohimakumulloh.

Sepindah, mboten bosen-bosen saben-saben kesempatan khutbah Jum’at
khotib ngemotaken dateng sedoyo kaum muslimin supados ningkataken
ketagwaan dateng Allah SWT. Sebab ketaqwaan kulo lan panjenenngan puniko
engkang nemtuaken kulo lan panjenengan sedoyo wonten ing ngarsanipun Gusti
Allah SWT. Kadhos dawuh ipun Gusti Allah SWT ing ndalem Surat Al-Hujurot
ayat 13:

Artosipun: “sejatine kang luwih mulyo saking siro kabeh mungguh Gusti Allah SWT
iku wong kang luwih tagwa. Temenan Allah SWT iku tansah mirsani lan tansah
waspodo.”

Pramilo sangking penting ipun ketagwaan kulo panjenengan sedoyo
ngantos wasiat ketaqwaan dipun dadosaken salah setunggal rukun Khutbah
Jum’at, supados minimal setunggal minggu sekali wonten engkang ngemotaken
kulo panjenengan sami.

Sak lajengipun monggo kito muji syukur dateng Allah SWT keranten nikmat
engkang kito tampi saking Allah SWT. Khususipun nikmat Iman lan nikmat Islam,

langkung-langkung nikmat sehat wal ‘afiat.



Sholawat soho salam monggo kito kunjuk’aken dateng Gusti Kanjeng Nabi
Muhammad SAW, Nabi pungkasan engkang mboten wonten nabi sak
bakdanipun, Nabi engkang nuntun kito sedoyo saking alam peteng maring alam
engkag padhang, Nabi engkang mbebasaken kito saking Jahiliyyah/bodho
babagan agami dumugi kito ngertos lan iman dateng agami Islam, inggih agami
engkang dipun akui menggah ipun Gusti Allah SWT. Mugi-mugi kanthi barokah
waosan sholawat kito sedoyo, Gusti Allah SWT kerso paring langgengipun nikmat

engkang sampun kito tampi. Amin yaa robbal ‘Alamin...

Ma’asyirol muslimin rohimakumulloh.

Monggo kito sami ngangen-angen nasihat ingkang sampun dipun wedar
kaliyan gusti Kanjeng Nabi Muhammad SAW dateng shohabat Abu Dzar Al-
Ghifari.

“hai Abu Dzar, anyar-anyarono kapalmu kerono samudro iku jero, njupuko bekal
sing cukup kerono pelakonmu iku adoh; entengi gawanmu kerono lereng bukit
susah dilakono lan iklaso ngamal kerono Alloh Moho teliti.”

Monggo kito rinci lan angen-angen hadits puniko :

Nganyar-nganyarono kapal/perahu, kerono temen setuhune segoro iku jero.
Maksudipun inggih puniko, segoro niku perumpamaan amal ibadah engkang
kito lampahi. Dipun padakaken jerone sebab setan asring ngitik-ngitik amal
ibadah kulo lan panjenengan supados gagal lan mboten nggadahi nilai
ganjaran ibadahipun. Supados kito kumprung ibadahipun lan mboten angsal
punopo-punopo kejawi namung kangelan. Ingkang saget nyelametaken kito
naliko wonten ing segoro inggih puniko prahu utawi kapal, lan ingkang saget

nyelametaken amal ibadah kulo lan panjenengan inggih puniko niat kito.

Artosipun kersane selamet amal ibadah kulo lan panjenengan, lan ibadah



kulo panjenengan mboten kumprung, milo kito kedah noto niat ibadah kito.

Ingkang kados dipun dawuhaken Gusti Kanjeng Nabi Muhammad SAW:

Artosipun: “Sak temene amal ibadah wong iku gumantung marang opo niate.
Lan sak temene balesane amal marang wong iku gumantung punopo engkang
dipun niataken.”
Salim bin Abdulloh setunggal wekdal nate nyerat surat dumateng Umar bin

Abdul ‘Aziz ingkang isinipun inggih puniko:

Artosipun: “Hei Umar ilingo, pitulunge Gusti Allah SWT marang kawulane iku
tergantung niate. Sopo wonge duweni niat ikhlas kerono Allah SWT (ing
ndalem ngelampahi amal ibadah) mongko bakal sampurno pitulunge Allah
SWT. Lan sopo wonge kurang (ikhlas) niate, mongko bakal kurang pitulunge
Allah SWT.

Ma’asyirol muslimin rohimakumulloh.

Ngalapo sangu kanthi sampurno, perjalanan lungo iku adoh. Maksudipun
inggih puniko tebih sanget, pramilo merlukaken persiapan sangu ingkang
cekap. Sebab kapan lelungan sangune kirang, mesti perjalananipun rekaos.
Lan sak wangsulipun, menawi lelungan sangunipun cekap, insyaAllah
perjalananipun enteng lan mboten rekaos. Nopo maleh niki perjalanan
akhirot, perjalanan nuju sowan dateng Allah SWT milo kedah dipun siapaken
kanthi saestu. Sangu akhirot engkang paling sae inggih puniko ketagwaan
kulo lan panjenengan dateng Allah SWT. Kados dawuhipun Allah SWT

winteng ing surat Al-Baqoroh ayat 197:

Artosipun: “Podo ngalapo sangu siro kabeh, sak temene sak bagus-baguse
sangu yoiku ketagqwaan. Mongko podo tagwaho maring AKU (Gusti Allah SWT)

hei wong kang duweni akal sehat.”

Ma’asyirol muslimin rohimakumulloh.

Ngenteng-ngentengnoho beban gawanmu, kerono dalan nanjak munggah iku
rekoso dilewati. Maksudipun inggih puniko urusan akhirot niku kados dalan
ingkang nanjak munggah gunung engkang angel lan rekaos dipun lewati.
Nopo maleh angsalipun munggah mbeto beban gawan ingkang abot. Tambah
abot beban gawanipun malah tambah rekaos lan angel ngelewati mergi
munggahipun. Mboten wonten pilihan malih, kersane enteng perjalananipun
kedhah dipun kirangi beban gawanipun, kersane enteng. Engkang saget
ngabot-ngaboti urusan akhirot mboten sanes inggih puniko dunyo. Artosipun
kito kedhah nyadari bilih bondo dunyo engkang kulo lan panjenengan gadahi
puniko hakekotipun gadah ipun Allah SWT, artosipun kulo lan panjenengan
ampun eman dunyo meniko kangge jariyah kesaenan. Menawi saget mekaten
bondo dunyo engkang kulo panjenengan gadahi, hisab ipun mboten ngabot-

ngaboti urusan akhirot kulo lan panjenengan.

Ikhlasono amal ibadahmu, kerono Gusti Allah SWT Dzat ingkang mbiji amal
lam mirsani kito. Abu Sulaiman Ad-Daroni nate dawuh: “Bejo temen tiyang
ingkang wekdal gesangipun wonten sak langkah ingkang namung ngarepaken

ridlone Allah SWT.”



Ma’asyirol muslimin rohimakumulloh.

Kesimpulanipun, menawi kepingin bejo utawi kepingin selamet dunyo
akhirot kuncinipun sedoyo inggih puniko amal engkang ikhlas, engkang murni
keranten Allah SWT.

Mugi-mugi Gusti Allah SWT paring ridlo dateng sedoyo amal ibadah engkang
kito lampahi. Amin yaa robbal ‘alamin...

